
ಧನಂಯಸ್ಯ ಸದ್ಬ್ರಹ್ಮ ವಿದ್ಯಾನಿದಾನಂ
ಬುಧಾನಂದರೂಪಂ ಸ್ವರೂಪಂ ದಧಾನಂ .

ಪರಪ್ರಾಪಕಾಂಘ್ರಿದ್ವಯೀಸನ್ನಿಧಾನಂ
ವಿಧಾನಂ ವಿಭೂತಿದ್ವಯೇಶಾಭಿಧಾನಂ .

ಭಜೇ ಭಾಷ್ಯಕಾರಂ ಭಜೇ ಲಕ್ಷ್ಮಣಾರ್ಯಂ
ಭಜೇ ಸಾಲಸದ್ಗ್ರಾಮರಾಮಾನುಜಾರ್ಯಂ .. 1..

ನಮೋನಿತ್ಯದಿವ್ಯಪ್ರಬಂಧಾದಿಕೃದ್ಭ್ಯೋ
ನಮಃ ಪಂಚರಾತ್ರಾದಿವಿದ್ಭ್ಯೋ ಮುನಿಭ್ಯಃ .
ನಮೋಮದ್ಗುರುಭ್ಯೋ ನಮಸ್ತದ್ಗುರುಭ್ಯೋ
ನಮಃ ಪಂಚಸಂಸ್ಕಾರವಿದ್ಯಾಗುರುಭ್ಯಃ ..ಭಜೇ ಭಾಷ್ಯ0.. 2..
ನಮೋ ವೇಂಕಟಾಧೀಶಸತ್ಪಾದರೇಣು-
ಸ್ತವೈಃ ಪದ್ಯವಿದ್ಯಾಸಹಸ್ರಪ್ರಯೋಕ್ತ್ರೇ .

ಮುಮುಕ್ಷೂಂಜನಾನ್ನಿತ್ಯಕಲ್ಪಾನ್ವಿಧಾತ್ರೇ
ಮಹಾಹೋಬಲಾಚಾರ್ಯವರ್ಯಾಯ ಪಿತ್ರೇ ..ಭಜೇ ಭಾಷ್ಯ0.. 3..
ಅಹಿರ್ಬುಧ್ನ್ಯಇತ್ಯಾದಿ ಯಸ್ಮಿನ್ಪ್ರಮಾಣಂ
ಕಲೌ ಕಶ್ಚಿದಿತ್ಯಾದಿಶುದ್ಧಂ ಪುರಾಣಂ .

ಮೃಷಾ ಘೋಷವಾದಾದಿಯೇನಾಧರೀಣಂ
ಧುರೀಣಂ ಗುರೂಣಾಂ ಪುಮಾಂಸಂ ಪುರಾಣಂ ..ಭಜೇ ಭಾಷ್ಯ0.. 4..
ಯತೀಶಾಶ್ರಿತಾನಾಂ ಕನಿಷ್ಠೋ ಭವೇಯಂ
ಸದಾ ಪಂಚಮೋಪಾಯನಿಷ್ಠೋ ಭವೇಯಂ .

ಗುರೋರಂಘ್ರಿರೂಪೋ ಭವೇಯಂ ಭವೇಯಂ
ಹರೇರಂತರಂಗೋ ಭವೇಯಂ ಭವೇಯಂ ..ಭಜೇ ಭಾಷ್ಯ0.. 5..
ಅನಂತೋಹಿ ಭೂತ್ವಾ ಮಹಾಭಾಷ್ಯಕಾರಃ
ಪ್ರಬುದ್ಧಂ ಚಕಾರ ತ್ರಯೀಶಬ್ದಜಾಲಂ .

ಪುನಸ್ಸೋಽಯಮಾಗತ್ಯ ಮದ್ಭಾಷ್ಯಕಾರಃ
ಪ್ರಬುದ್ಧಂ ಚಕಾರ ಶ್ರುತೇರರ್ಥಮೂಲಂ ..ಭಜೇ ಭಾಷ್ಯ0.. 6..

ಮೃಷಾವಾದಿದುರ್ವಾದಪಂಕೇ ನಿಮಗ್ನಂ
ಗುಣಾಭಾವಹೇಯಸ್ವರೂಪಾದಿಭಗ್ನಂ .

ಪರಂ ಬ್ರಹ್ಮ ಯಸ್ಯ ಪ್ರಭಾವೇಣ ಲಗ್ನಂ
ಬಭೌ ದೃಷ್ಟಕಲ್ಯಾಣಲಕ್ಷ್ಮೀವಲಗ್ನಂ ..ಭಜೇ ಭಾಷ್ಯ0.. 7..
ಸದೈಕಾಂತಿಭಿರ್ದಾದಶೋದ್ಯತ್ಸಹಸ್ರೈ-
ಶ್ಚತುಸ್ಸಪ್ತತಿಸ್ವೀಯಸಿಂಹಾಸನಸ್ಥೈಃ .
ತಥಾವಿಷ್ಣುಭಕ್ತೈರನಂತೈರುಪೇತಂ
ಮಹಾರಂಗರಾಜಾಂಗರಕ್ಷಾವಿನೀತಂ ..ಭಜೇ ಭಾಷ್ಯ0.. 8..
ನಯಾಗೋ ನಯೋಗೋ ನ ವಾ ತಂತ್ರಮಂತ್ರೌ
ನ ಹಿ ಜ್ಞಾನದಾನೇ ನ ಭಕ್ತಿಪ್ರಪತ್ತೀ .

ತಥಾಪ್ಯಾತ್ಮಲಬ್ಧೌ ನ ಸಂದೇಹಗಂಧೋ
ಬಲಮ್ಮೇ ಮಹದ್ಭಾಷ್ಯಕಾರಾನುಬಂಧಃ ..ಭಜೇ ಭಾಷ್ಯ0.. 9..
ಕೃತಂ ವಾ ತಪೋ ನ್ಯದ್ಬಲಂವಾಗುರೂಣಾಂ
ಶ್ರಿಯಃಶ್ರೀಪತೇಃ ಕಿನ್ನು ಸಾಕ್ಷಾದಪೇಕ್ಷಾ .

ಘೃಣಾಭಾಷ್ಯಕಾರಸ್ಯ ನಿಷ್ಕಾರಣಾ ವಾ
ಮಮೈಷಾ ಮುಖೇಘೋಷತೇ ಕಾಪಿ ಭಾಷಾ ..ಭಜೇ ಭಾಷ್ಯ0.. 10..
ಪರವ್ಯೂಹಲೀಲಾಂತರಾರ್ಚಾವಿಶೇಷೈ-
ರಶೇಷೈರ್ಹರಿರ್ವ್ಯಾಸಮನ್ವಾದಿವೇಷೈಃ .
ಸಮುದ್ಧರ್ತುಮೇತನ್ಭವಾಬ್ಧೇರಶಕ್ತ-
ಸ್ತತೋಭೂದ್ಯತಿಃ ಶೇಷಭಾವಾನುಷಕ್ತಃ ..ಭಜೇ ಭಾಷ್ಯ0.. 11..
ಭವಾಬ್ಧೌ ನಿಮಗ್ನಾಂತ್ಸಮುದ್ಧರ್ತುಕಾಮಃ
ಪರೋಲಕ್ಷ್ಮಣಾರ್ಯಾದ್ಗುರುರ್ನೇತಿ ನೇತಿ .

ಸನಿಸ್ಸಾಣಭೇರೀಮಹಾಕಾಹಲೀಭಿ-

ರ್ಭಟೈರ್ಘುಷ್ಯತಾಂ ಘುಷ್ಯತಾಂ ದಿಕ್ತಟೇಷು ..ಭಜೇ ಭಾಷ್ಯ0.. 12 ..

ಸತೀ ಬ್ರಹ್ಮವಿದ್ಯಾ ಸುತಃ ಶೈಲದೀಪೋ
ಗುರುಃ ಪಾರಿಜಾತಃ ಶ್ರಿತಂ ಭಾಗ್ಯರತ್ನಂ .

ತತಃ ಕಾಲಮೇಘೇ ಸ್ವಯಂ ಭೋಗಿರಾಜೇ
ಪ್ರಸನ್ನೇ ತದಸ್ಮಿನ್ನಲಭ್ಯಂ ಕುತೋ ನಃ ..ಭಜೇ ಭಾಷ್ಯ0.. 13..
ತೃಣೀಕೃತ್ಯವೈರಿಂಜಿರುದ್ರಪ್ರತಿಷ್ಠಾಂ
ಯದೀಯಾಂಘ್ರಿಪಾಥೋಜಕೈಂಕರ್ಯನಿಷ್ಠಾಂ .

ಇಹಾಮುತ್ರ ಚ ಪ್ರಾಭವಾಃ ಪ್ರಕ್ರಮಂತೇ-
ತದನ್ಯಂ ಗುರುಂ ಮೂಢಭಾವಾ ಭಜಂತೇ ..ಭಜೇ ಭಾಷ್ಯ0.. 14..

ಯತೀಂದ್ರ್ಂ ವಿನಿಂದತ್ಯಸದ್ಗ್ರಂಥಕಂಥಾ-
ಧರಾವಿಶ್ವಮಿಥ್ಯಾನುಸಂಧಾನಗಂಧಾಃ .
ಜಗಚ್ಚಕ್ಷುಷಂ ಪ್ರತ್ನಮೇಕಂ ಶತಾಂಧಾ-
ನಪಶ್ಯಂತ್ಯಹೋ ಕರ್ಮಬಂಧಾದಿವಾಂಧಾಃ ..ಭಜೇ ಭಾಷ್ಯ0.. 15..
ನ ತರ್ಕೇಽಪ್ಯುದರ್ಕೋ ನ ಶಬ್ದೇ ಚ ಶಕ್ತೋ
ನ ಕಸ್ಯಾವತಾರೋ ನ ತಂತ್ರಸ್ವತಂತ್ರಃ .
ಕಥಂ ಕಲ್ಪಯೇತ್ಸರ್ವಭಾಷಾಸು ಗಾಥಾಃ
ಕಿಮಾಚಾರ್ಯಮಾಹಾತ್ಮ್ಯಭೀತಸ್ಸವೇಧಾಃ ..ಭಜೇ ಭಾಷ್ಯ0.. 16..
ಅಹಂ ತೂರ್ಧ್ವಬಾಹುರ್ಭಣಾಮಿ ಶೃಣುಧ್ವಂ
ಶಠಾರಾತಿನಾಥಾದಿವಾಚಃ ಸ್ಮರಧ್ವಂ .

ಯತೀಂದ್ರಾಂಘ್ರಿಕೈಂಕರ್ಯಮಾತ್ರೇ ಯತಧ್ವಂ
ಮನುಧ್ವಂ ಮುರಧ್ವಂಸಿಲೋಕೇ ರಮಧ್ವಂ ..ಭಜೇ ಭಾಷ್ಯ0.. 17 ..

ಸುಧಾಪುಂಡ್ರೂರೇಖಾ ವಿರಾಜಲ್ಲಲಾಟಂ
ಸುಧಾಂಶುಪ್ರತೀಕಾಶಕಾಶತ್ಕಿರೀಟಂ .

ಸಮುದ್ಧಾಟ್ಯ ವೈಕುಂಠಕಕ್ಷ್ಯಾಕವಾಟಂ
ಸುಪರ್ಣಾದಿಸಂಸೇವ್ಯಮಾನಂದಕೂಟಂ ..ಭಜೇ ಭಾಷ್ಯ0.. 18..
ಉಷಸ್ಸಾಂಧ್ಯರಾಗಾರುಣನ್ಮೇಘರೇಖಾ-
ಕಚಾಕರ್ಷಿಕಾಷಾಯಖಂಡೋತ್ತರೀಯಂ .

ಬೃಹನ್ನಾರದೀಯೋಕ್ತರೂಪಂ ತುರೀಯಂ
ಪರಂ ವಸ್ತು ಪಶ್ಯಾಮಿ ಲಕ್ಷ್ಮೀಧರೀಯಂ ..ಭಜೇ ಭಾಷ್ಯ0.. 19..
ಅಲಂ ದೇಶಿಕೈರನ್ಯಚಿತ್ತೈಃ ಪ್ರಮತ್ತೈ-
ರಲಂಸ್ಥಾಣುಕಲ್ಪೈರಲಕ್ಷ್ಮೀಶತಲ್ಪೈಃ .
ಅಪದ್ಮಾಕ್ಷಹಾರೈರಚಕ್ರಾಂಕಧಾರೈ-
ರಸದ್ಭಾಷ್ಯಕಾರೈರಶೇಷಾವತಾರೈಃ ..ಭಜೇ ಭಾಷ್ಯ0.. 20..
ಪ್ರಫುಲ್ಲಾಬ್ಜನೇತ್ರಂ ಪ್ರಭಾಶೋಭಿಗಾತ್ರಂ
ಪ್ರಕೃತ್ಯಾ ಪವಿತ್ರಂ ಪ್ರಭಾವೈರ್ವಿಚಿತ್ರಂ .

ಹರೇರಾತಪತ್ರಂ ಸತಾಂ ಜೈತಪತ್ರಂ
ಸುಪರ್ಣಸ್ಯಮಿತ್ರಂ ಸುಮಿತ್ರಾಸುಪುತ್ರಂ ..ಭಜೇ ಭಾಷ್ಯ0.. 21..
ಅಹೋ ಶಾಂಕರಾಃ ಕಿಂಕರತ್ವಂ ಪ್ರಯಾತಾಃ
ವರೇ ಭಾಸ್ಕರಾಸ್ತಸ್ಕರಾಕಾರಭಾಜಃ .
ತತೋ ಯಾದವಾಃ ಪಾದವಾರಿಪ್ರಪೂತಾ-
ಸ್ತಥೈವಾಗತಾಸ್ಸೌಗತಾ ಭಾಟ್ಟಸಾಂಖ್ಯಾಃ ..ಭಜೇ ಭಾಷ್ಯ0.. 22..

yatirAjastotram2.pdf 3



ಯತಿರಾಜಸ್ತೋತ್ರಂ 2

ಶಠಃ ಕಾಪಿಲಃ ಕೋಽಪಿ ಲಕ್ಷ್ಯೋ ನಮೋಕ್ಷೇ
ವಿನಷ್ಟಸ್ವರೋಽಭೂತ್ಸ ಮಾಹೇಶ್ವರೋಽಪಿ .

ಕಣಾದಃ ಪ್ರಮಾಣಪ್ರಣಾದೋಽಪಿ ಶಾಂತಃ
ಪ್ರಮಾಣಂ ಬ್ರುವಾಣಶ್ಚ ಗಾಣಾಪತೇಯಃ ..ಭಜೇ ಭಾಷ್ಯ0.. 23..
ಸ್ವಯಂಬ್ರಹ್ಮಸೂತ್ರಾಯಭಾವೇಽಪಿ ಬುದ್ಧ್ಯಾ
ಕಥಂ ಬ್ರಹ್ಮಸೂತ್ರಾದಿಭಾಷ್ಯಂ ವಿದಧ್ಯಾತ್ .

ಕಥಂ ತಸ್ಯ ಶಿಷ್ಯಾ ಬಭೂವುರ್ಮನುಷ್ಯಾಃ
ಕುತೋ ನಾಸ್ತಿ ರೋಷಃ ಕಲೇರೇಷ ದೋಷಃ ..ಭಜೇ ಭಾಷ್ಯ0.. 24..
ಪುರಾದರ್ಶಿತಂ ಚೋಲಭೃತ್ಕೀಟಕಂಠಂ
ಸಮಾರುಹ್ಯ ಸಹ್ಯಾಚಲೇಂದ್ರೋಪಕಂಠಂ .

ಅಕುಂಠಪ್ರಭಾವೋಽತ್ರ ವೈಕುಂಠಕಲ್ಪಃ
ಸಕಂಠೀರವಂ ಪ್ರಾಪ್ಯ ಸೋಲ್ಲುಂಠಮಾಸ್ತೇ ..ಭಜೇ ಭಾಷ್ಯ0.. 25..
ನಮಃ ಪುಣ್ಯಕೌಂಡಿನ್ಯಗೋತ್ರೋದ್ಭವೇಭ್ಯೋ
ನಮಸ್ಸಾಲಸದ್ಗ್ರಾಮಸದ್ವಂಶಜೇಭ್ಯಃ .
ನಮೋ ವೈಷ್ಣವೇಭ್ಯೋ ಮಹದ್ಭ್ಯೋಽರ್ಭಕೇಭ್ಯೋ
ನಮಃ ಶೇಷಭಾವಾದಚಿದ್ಭ್ಯಶ್ಚ ಚಿದ್ಭ್ಯಃ .
ಭಜೇ ಭಾಷ್ಯಕಾರಂ ಭಜೇ ಲಕ್ಷ್ಮಣಾರ್ಯಂ
ಭಜೇ ಸಾಲಸದ್ಗ್ರಾಮರಾಮಾನುಜಾರ್ಯಂ .. 26..

ಇತಿಶ್ರೀಸಾಲಗ್ರಾಮಸ್ಥಲಾಚಾರ್ಯಪುರುಷನರಪತಿರಾಜಸಂಸ್ಥಾನಗುರೂದ್ದಂಡವೇದಾಂತ-

ರಂಗಾರ್ಯವಿರಚಿತಂಯತಿರಾಜಸ್ತೋತ್ರದ್ವಯಂ ಸಂಪೂರ್ಣಂ .. 2..

